
ОЙЫН-САУЫҚ ОЙЫНДАРЫ: 
ЭВОЛЮЦИЯ ЖӘНЕ ЗАМАНАУИ КӨРІНІС

Аннотация. Ұлттық ойындар халық өмірінде елеулі рөл атқарады. Мақала бүгінгі қоғамдағы 
қазақтың ұлттық ойындарының мәнін ашуға арналған. Ойын-сауық ойындары ежелгі дәуірден бастап 
тайпааралық қақтығыстардың алдын алып, мемлекетаралық келіспеушіліктерді шешкен кездегі функ-
циялары анықталды. 

Ғылыми мақалада ойын-сауық ойындары элементтерінің көпжақты байланыстары, заманауи көрінісі 
сараланады. Мақалада «ойын – өмір» және «өмір – ойын» деген ұғымдар қарастырылады. Ойын-
сауық ойындары көңіл-көтеріп қана қоймай, ақыл-ой әрекетін белсендіріп, ойлау қабілетін арттырады. 
Зерттеу барысында ойынның байқағыштық пен ептілікті дамытатыны, жеке тұлғаның физикалық және 
эмоционалдық дамуына ықпал ететіні айқындалды.

Ойын-сауық ойындары адамзаттың мәдени, әлеуметтік және күнделікті өмірінде маңызды рөл 
атқарады. Зерттеуге таңдалған ойындар көптеген нақты мысалдармен тұжырымдалып, даму эволюци-
ясы қарастырылады. 

Мақалада «Ақ терек пен көк терек», «Көбелек пен қарлығаш», «Ортаға түспек» және т.б. ойын-
сауық ойындарының мысалданып, ойынның ойналу реті, ережесі, ойынға қатысушыларға қатысты мін-
детті шарттары баяндалып, талқыланады. Ойынға қатысушылардың бір-бірімен қарым-қатынасының 
әртүрлі аспектілері, атрибуттары зерделенеді.

Ойын-сауық мәдениетінің мақсаты өмірді көңілді сүріп, жинақталған тәжірибені өскелең ұрпаққа 
беру мақсатын көздейді. Халқымыз ойынның тәлім-тәрбиелік қызметін «Ойнасаң да, ойлап – ойна» 
деген мақал-мәтелдер арқылы жеткізіп,  ойынды өмір деп қабылдап, өз ойларын суреттеу үшін метафо-
раларды қолдануға мұқият мән берген. 

Мақаланың қорытынды бөлімінде ұлттық ойындардың өткені мен бүгіні, фольклорлық-
этнографиялық бағыты, эволюциялық дамуы нәтижесінде пайда болған өзгерістер туралы тұжырымдар 
берілген. Сондай-ақ, ойындардың замануи қоғамдағы маңызы, интеграциялық рөлі зерттеліп, 
түйінделеді.

Түйін сөздер: ұлттық ойындар, ойын-сауық, атрибут, қазіргі қоғам, фольклор және этнография.

Кіріспе. Ойын-сауық ойындары ұлы дала ойындарының ең бір көлемді сала-
сы болып табылады.  Бұл ойындар адам өмірінің барлық кезеңдеріне (кісі дүние 
салған кезден басқа) тән болып келеді. Ойын-сауық ойындары барлық басқа ойын 
түрлерімен сабақтас болып келеді. Мысалы, рәсімдік ойындар, спорттық ойындар, 
балалар ойындары сынды, т.б. ойын түрлерімен сабақтасады.

Ғылыми зерттеудің өзектілігіне ойын-сауық ойындарының күллі жалпыадамзат 
үшін аса қажетті дүние екендігі талданып, дәлелденеді. Көпшілік арасында ойынды 
тек қызық үшін немесе жәй қатардағы болмашы нәрсе сияқты қабылдауда жаңсақ 
ойлар қалыптасқан. Ал бірақ та оның арғы жағында ойынның құр ойналып қана 
қоймай, ақыл-ойды дамытып, физикалық күш-қуатты арттырып, көтеріңкі көңіл-күй 
сыйлайды.

Мақаланың мақсаты – сан түрлі тақырыптағы ұлы дала ойындарының ішінен 
ойын-сауық ойындарын жеке алып қарап, оның даму жолы мен өзгеру бағытын 
айқындау. Оған қатысты негізгі белгілерін ғылыми тұрғыдан айқындау, даму 
дәрежесін бағамдау. Сонымен қатар, сөздің, заттың рөлі, атрибуттары, құрал-
саймандары айқындалады. Мәселен: «алтыбақан» ойынына «бағана», «жіп», «тақтай» 
т.б. заттар қолданылады. Осы ойды зерттеуші Д.Жақан «Рәсімдік ойындардың  даму 
сипаты» атты мақаласында: «Алтыбақанда үш-үштен сырық бақанның басын байлау 
мен жетіншісін олардың  бастарын қосуға пайдалануда көне космогониялық таным  
жатыр. Сондай-ақ, бақан, ағаш, үш әлем  кеңістігі туралы көне түсініктермен қатар 
алтыбақанды күн батпай құрып қою, күн батқан соң айлы түнде ғана тебу, ойнар 
алдында оны отпен аластау, сүт бүрку, т.б. рәсімдік әрекеттердің тамыры терең», – 
деп нақтылаған (Жақан, 2021: 176). Ойын-сауық ойындарының ерекшеліктерін зер-
делей келе, міндетіміз алдағы зерттелетін бағыттарын айқындау, ғылыми негіздерін 
тұжырымдау, сондай-ақ мәтін мен теорияның ара салмағы бағамдалады.

Сонымен бірге «ойын-сауық ойындарын, балалар ойындарымен» салыстыруға бо-
лады. Балалар ойындары көбінесе баланың ақыл-ойын дамытуға, интеллектуалдық 
зейінінің артуына бағытталса, рәсімдік ойындар белгілі бір рәсімнің, ғұрыптың 
маңыздылығына мән беретіндігіне зерттеуші Б.Абылқасымов  (Абылқасымов, 1993: 
45-46) тоқталса, фольклортанушы К.Матыжанов (Матыжанов, 2021: 16) ойын-сауық 
ойындарының бозбала мен бойжеткеннің өмір жолындағы отау құру, отбасы болу, 
табысуға септесетіндігін кеңейте тарқатқан. Сонымен қоса, ойын-сауық ойындары 
кісінің көңілін көтеруге, шаттыққа, қуанышқа қарай бағытттайды. 

Ойын-сауық ойындарының аты ойын-сауық болғанымен оның өзіндік ерек-
шелігі бар. Оған қатысатын адамдардың жас ерекшелігі ескеріледі, белгілі мақсат-
міндеті, эволюциялық даму кезеңдері болады. Ол қазіргі ойындар күйінде бірден 
қалпына келмеген. Оның тамыры рәсімдік ойындардан шыққан. Кезіндегі ғұрыптар, 
рәсімдердің функциясы басқа болған. Ал қазіргі ойын-сауық ойындарында көңіл 
көтеру, сауықтық, тағылымдық-тәрбиелік жағы басым. Бұл жөнінде фольклорта-
нушы К.Матыжанов  «Ойын  мен рәсім (ритуал) – адамзат  қоғамының  аса  маңызды  
әлеуметтік қарым-қатынас  құралы»  атты мақаласында (Матыжанов, 2021: 17) 
кеңірек тоқталған.

Адамзат өмірі, оның тыныс-тіршілігі, әлеуметтік ахуалы, психологиясы, көңіл 
күйі бәрі-бәрі ойынмен тікелей байланысты болып табылады. Соның ішінде ойын-
сауық ойындарының өзіндік ерекшеліктері бар. Бұл арада бір нәрсені шегелеп айта 
кеткен жөн. Ойынның ойналу ережесі өзгере қалған күннің өзінде қоғамға әсер етуі, 
рөлі, берер ойы, түпкі мазмұны өзгермейді. 

Ойындар уақыт айдынымен дами келе рулық-тайпалық дәрежеден асып, ұлттық 
сатыға көтеріліп,  халықаралық олимпиада деңгейіне жетті. Олимпиада кезеңдерінде 
түрлі мемлекетаралық соғыстар тоқтап, дау-дамайлар, түрлі кикілжіңдер шешілген 
(Елубай, 2004: 100). 

Ойын-сауық ойындары арқылы адамның ақыл-ойы кемелденіп, рухани көкжиегі 
кеңейеді. Өмірге деген құштарлық сезімі артады. Бірін-бірі ұнатқан жастар табы-
сып, отау құруына септігін тигізеді. Тарихта ойынның арқасында соғыстар мен 

қақтығыстар тоқтап, келеңсіздіктер өздігінен шешілгені белгілі. Бұл ойынның жал-
пыадамзаттық құндылықтар бастау көздерінің бірі екендігін айқындайды.

Ұлттық ойындардың шығу тарихын, ойындарды жинақтауда Б.Абылқасымов, 
Б.Төтенаев, Е.Сағындықов, Б.Уақатов, К.Матыжанов, Ш.Ыбыраев сынды ғалым-
дардың еңбегі орасан. 

Ұлы даладағы ойын-сауықтар – ойынсыз, тіпті ойынның элементтерінсіз өтпейтін 
болған. Баланың дүниеге келуі, шілдехана, тұсау кесу, сүндетке отырғызу, үйлену 
той, мүшел жас, тіпті ұзақ жасаған кісілер дүние салғанда (бұл тек ғасыр жасаған, 
ұзақ ғұмыр кешкен кісіге қатысты, кез келген өлім-жітімге қатысы жоқ), оған да ат 
шаптырып, бәйге беріп, күрес түрлерін ұйымдастырған. 

Қазақтың ұлттық ойындарының бірнеше функциясын қарастыруға болады. 
Ойын-сауық ойындары: 
- ғұрып;
- театр;
- емдейді;
- көңілді жадыратады.
Бұл турасында академик С.Қасқабасов былай дейді: «Қазақтың ұлттық театры 

да өзінің пердесін фольклор сюжетіне қойылған ойындармен ашқан («Алтын сақа», 
«Еңлік–Кебек»). Мұндай қойылымдарда фольклорлық шығармамен қатар халықтық 
ойындар, әдет-салттар көп пайдаланылған» (Қасқабасов, 2009: 49).  Шынында 
ойындардың функциясында ғұрыптармен қатар театр көріністері, көңіл жадырата-
тын қызметі бар екені анық.  

Ойын-сауық ойындардың адамзат дүниетанымына қосар үлесінің зор әрі 
эстетикалық, психологиялық, педагогигалық, т.б. қасиеттерінің мол екендігі ғылыми 
зерттеу барысында көз жеткізілді.

Материалдар мен әдістері. Зерттеу жұмысының материалы ретінде 
Б.Төтенаевтың «Қазақтың ұлттық ойындары», К.Матыжановтың «Рухани уыз» атты 
монографиялық еңбектері негізге алынды. Сонымен қатар, Ш.Ыбыраевтың «Соқыр 
теке», Е.Сағындықовтың «Қазақтың ұлттық ойындары» сынды кітаптары қосымша 
пайдаланылды (Ш.Ыбыраев, 1993, Е.Сағындықов, 1991). 

Ойын-сауық ойындарының тереңірек зерттеп, мән-мағынасын аша түсу үшін 
алыс-жақын шетелдердегі мәдениеттанушылар, фольклортанушылар, этнографтар, 
педагогика мен психология ілімін зерттеушілердің еңбектері басшылыққа алынды.  
И.Хейзинганың «Человек играющий», С.Жорниктің «Развивающие игры для детей 
дошкольного возраста», М.Н.Мельниковтің «Игровой фольклор», Ф.С.Капица мен 
Т.М.Колядичтің «Русский детский фольклор» т.б. ғалымдардың монографиялары 
қолданылды. Ойындық фольклордағы ойындардың ойналу реті, оның түпкі мәні, 
мифологиямен қатысы, сипаты зерделеніп, т.с.с. қырлары өзге халықтардың дәстүрлі 
дүниетанымында да ұшырасатыны айқындалады. Ойынның балалар өміріндегі 
орны ерекше. Балалық шақта тақпақтар, мазақтамалар, қызықтамалар айтылса, өсе 
келе бұл өлеңдер түрленеді. Сөйтіп, анекдот, әзіл-қалжың, сықақ түрлеріне көшеді. 
Осылайша адам баласының ержетуіне үлкен септігін тигізеді. Бұл туралы орыс 
ғалымдары Ф.С.Капица мен Т.М.Колядичтің «Руский детский фольклор» атты кіта-
бында (Капица Ф.С., Колядич Т.М. 2020) жан-жақты қамтылған. 

Зерттеуде ойын-сауық ойындарының эстетикалық жағы, жасөспірімдерге берер 
пайдасы, ақыл-ойға, физикалық дамуға әсері, заманауи көрінісі, электронды түрге 
көшуі баяндалып, ойнаушылардың жас шамасы,  т.с.с. қырлары сипатталды. Ойын-
сауық ойындарының замануи көрінісін ашуда талдау, салыстыру, баяндау әдістері 
қолданылды.

Зерттеу нәтижесі. Қай кезеңде болмасын ойындық фольклордың адамзат 
ғұмырындағы орны айрықша. 

Азия халықтарының фольклордағы аңыз, әпсана, ертегі, хикая мен хикаяттарында 
ойынның элементтері оқиға желісіне қатысады (Панченко, 2021: 270). Сондай-ақ, 
ойын – оқиғаны түрлендіріп, қызықты етіп, мәселенің оңай шешілуіне ықпал етеді.

Мәселен, «Ортаға түспек», «Ақ терек пен көк терек» ойындарын балалар мен 
жасөспірімдер қатар ойнай береді. Ал ересектер доп қуалап немесе тақпақ айтып, 
қарсы топтағылардың қол ұстасқан тізбекті жүгіріп бұзуы көзге оғаш көрінеді. Зерттеу 
барысында ойын-сауық ойындарының ойналуы, ережесі жіктеліп, оған қысқаша си-
паттама берілді. Мақалада белгілі бір атрибуттар, физикалық қуаттың қажеттілігі, 
сөз ойындарының кірісетін жері, т.б. қырлары салыстырылып, айырмашылықтар ай-
тылады.

Уақыт өткен сайын жаңадан ойындар ойлап табылуда. Әсіресе, бұрын біз біле 
бермейтін, жұрт көзінен тасада қалған ойындар жарыққа шығуда. Ойынның замануи 
көрінісінің бірі ретінде смартфондар, гаджеттер, тіпті компьютер версиясы күннен-
күнге жетілуде. Сол себепті де уақыттың ағымымен жаңаша көзқарастағы ойындар, 
туып жатыр. 

Мақалада ойын-сауық ойындарының бүгінгі таңдағы көрінісі ойындық 
фольклордың қоғам өміріндегі рөлі, адамзат мәдениетіне әсері, қазақы 
дүниетанымдағы алар орны жалпы мақсат-мұраты ғылыми тұрғыдан зерделеніп, са-
раланып, зерттелді. 

Талқылау. Ойындық фольклор өзі ішінара бірнеше типке бөлінеді. Рәсімдік, 
интеллектуалдық, балалар және ойын-сауықтық, т.б 

Ойын-сауық ойындары Наурыз мерекесі қарсаңында ғана көрініс беретін сияқты 
түсініледі. Ал шындығында, мұның тамыры есте жоқ ескі замандарда жатыр. Жал-
пы, адам ғұмырын балалық шақ, орта кезең және қарттық деп үш кезеңге бөліп 
қарастырған болар едік.

Осы аралықтағы ғұмыр жолында адамзат баласы өмірін ойын арқылы өреді.  Бала 
бойға біткеннен бастап, «құрсақ той» береді. Одан соң «шілдехана, бесік той» жасай-
ды. Қыз бойжеткенде «ұзату той», ұл ержеткенде «үйлену той» жасайды. 

Ойын-сауық ойындары бүгінгі таңда өмірдің сан саласында көрінеді. Міндетті 
түрде бір ортаға, сауық кештеріне немесе ресми мерекелік жиындарға қатысудың 
қажеті шамалы. Фольклортанушы ғалым К.Матыжанов: «Қоғамның көп түрлілікке, 
виртуальды  өмірдегі қитұрқылыққа, ойын-сауыққа бой алдыруы адамдар қарым-
қатынасындағы  шынайылықты  күрделендіріп, ойындық  шарттылықты бұрынғыдан 
да күшейте түседі», – деп пайымдайды  (Матыжанов, 2021: 19). Қазіргі жастар смарт-
фон мен гаджет, компьютерлік технологияға әуес, сондықтан виртуальды ойындар 
ойнайды. 

Сонымен қатар, жиын-тойларда, мерекелік іс-шараларда көбіне ұлттық ойындар 
ойнатады. Көктемгі Наурыз мерекесінде көбіне-көп күш сынасу, сайысу, жарысу 
ойындарын ойнайды. Әйгілі «Айгөлек» ойынын жастар осы күнге дейін жалғастырып 
ойнап келеді. 

Ойын ережесі бойынша кең жазықты жер, алаңдар таңдалады. Бұнда екі топ бола-
ды. Арасы шамамен 15–20 метрді қамтиды. Сөйтіп, кезекпе-кезек:

Айгөлек-ау, айгөлек,
Айдың жүзі дөңгелек.
Теміршіден дем шығар,
Үзеңгіден тер шығар.
Ақтерек пен көк терек, 
Бізден сізге кім керек?
Екінші тарап жауап қатады:

Айгөлек-ау, айгөлек,
Айдың жүзі дөңгелек.
Теміршіден дем шығар,
Үзеңгіден тер шығар.
Ақтерек пен көк терек
Бәленше атты қыз керек, – дейді (Ұлы дала ойындары, 2021: 149-150). Осылайша 

шақыртылған ойыншы жүгіріп барып қарсы тараптың қол ұстасқандар арасындағы 
бір жерін жарып өтуі керек. Жара алмаса тұтқын ретінде қатырына қосылады. Ал 
егер кесіп өтсе, өзіне ұнаған бір адамды кері алып кетеді. 

Бұл арада басы ашылмаған нәрселер бар. Осы тақылеттес, ұқсас, мазмұндас 
ойындар этнограф Б.Төтенаевтың «Қазақтың ұлттық ойындары» жинағында жарық 
көрген. Бірақ атауы «Ақсерек пен көк серек» деп аталған. Ал ішкі мазмұны мен 
ойынның ойналуы бір мағынаға жуықтайды. Аса бір айырмашылық пен өзгерістер 
келтірілмеген.

Мәтін:
...Ай керек-ау, ай керек,
Айдың басы дөңгелек.
Ақ серек пен көк серек,
Шауып алдым бәйтерек,
Сонау тұрған баланың 
Өз басы керек (Төтенаев, 2013: 84).
Мұндағы бар айырмашылық өлең жолдарында ғана. Мысалдап отырған екінші 

ойынның мәтінінің бас жағында өзгешелік бар. Яғни басқаша басталады. «Айдың 
басы дөңгелек» және «Айдың жүзі дөңгелек» дейтін екі өлең жолдарының ұқсастығы 
байқалады. Демек, мұндағы айырмашылық топономикалық бөліністерге байланы-
сты болып тұр. Оңтүстік Қазақстанның жұртшылығы мысалданып отырған ойын-
ды «Ақ серек, көк серек» ойыны десе, шығыс, солтүстік өңірлерде басқаша атауы 
ықтимал. Осыдан барып ойынның мәтіндерінде де жоғарыдағыдай өзгешеліктер 
аңғарылады. 

Сонымен бірге, Е.Сағындықов «Қазақтың ұлттық ойындары», Ш.Ыбыраевтың 
«Соқыр теке» сынды кітаптарында да осы ойындар ұшырасады (Ш.Ыбыраев, 1993: 
77, Е.Сағындықов, 1991: 65). Бар айырмашылық мәтіндердің сөздерінде ғана. Ал 
мағыналық тұрғыдан баршасы бір-бірімен қабысып жатыр. 

Кейбір өзімізге ғана тән деп түсініліп келген ойындар басқа халықтардың да 
мәдени өмір салтында кездесуі мүмкін. 

«Ортаға түспек» ойыны:
Ойынға қатысушылар екі топқа бөлінеді. Ойын үлкен алаңда өту тиіс. Ортадан көп 

ойыншы сиярлықтай үлкен төрт бұрыш сызылады. Бірінші топ сол төрт бұрыштың 
ішіне енеді де, екінші топ сырттан орын алады. Ойын басталған соң сырттағы ойын-
шылар тік төрт бұрыштың ішіндегі ойыншыларды бір доппен дәлдеп ұра бастайды. 
Доп тиген ойыншы сызықтың сыртына шығарылады. Егер ол допты денесіне дарыт-
пай, әрі жерге түсірмей қағып алса, сыртқа шығарылғандардың біреуін қайта кіргізіп 
алады. Тік төрт бұрыштың ішінде жалғыз ойыншы қалғанда, ұтып жатқан топ оған 
10 не 20 рет сызықты айнала жүгіруге айып бұйырады. Ол бұл сыннан сүрінбей өтсе, 
сырттағы өз тобын түгел ішке кіргізіп алады. Егер айнала алмай, құлап қалса, өзі 
де сыртқа шығып, ішке ұтқан топ кіреді. Ойын төзімділікке, күш-қуатты молайтуға, 
нерві жүйелерін шыңдауға жаттықтырады (Ұлы дала ойындары, 2021: 169). 

Дәл осындай ойындар славян халықтарында ұшырасады. Доппен ойнау, ортадағы 
қос ойыншыны доппен атып тигізу, егер доп тиіп кетер болса, екі шеттің біреуіне ба-
рып, доп тигізуші болып тұру ойындары жасөспірімдердің осы күнге дейін ойнайтын 
сүйікті ойыны. Осы ойынның нәтижесінде жастардың бойында мынадай қабілеттер 
қалыптасады:

- қырағылық;
- дәлдегіштік;
- зейінді жетілдіру;
- ептілік және т.б.
Жасөспірімдер мен жас жеткіншектердің өмірін ойынсыз елестету мүмкін емес. 

Олар ойынға өте құштар болып келеді. Әрбір жиын-той, сауық-кештерінде, біздер 
біле бермейтін ойындарды ойнайды. Арасында жаңадан ойлап табылып жатқан 
ойындар да бар. Бүгінгі таңда қайсысы қазақтың көнеден келе жатқан ойыны немесе 
еуропалықтардан, көрші халқытардан енгені қайсысы, ол жағы әлі зерттеуді қажет 
етеді. Сондықтан, бүгінгі таңға дейін үзілмей жеткен, ойын-сауық ойындарының 
әртүрлі нұсқаларын, оның ішінде орыс, украин, беларусьтардан байқаймыз (Глуш-
кова, 2015).

Қырағылық қасиеттерге – жасжеткіншекті «шілдік», «ортаға түспек», «көз бай-
лау» сынды ойындар үйретеді.

Дәлдегіштік қасиеттерге – ат спорт ойындары, соның ішінде «ат үстінде садақ 
тарту», «теңге ілу» сияқты ойындар баулиды.

Зейінді жетілдіру қасиеттеріне – бұған көбіне интеллектуалдық ойындар: «дой-
бы», «тоғызқұмалақ», «шахмат», «шашка» ойындарының әсері мол.

Ептілік қасиеттерге – бұл қатарға спорттық күш сынасу: «күрес», «аударыспақ» 
ойындары жатады. 

Екі ойынның бір-бірінен айырмашылығы оның атрибуттарында жатыр. Мәселен, 
«Ортаға түспекте» негізгі құрал ол – «доп», арнайы қайталанатын өлең жолдары 
жоқ. Ал «Ақ серек, көк серек», «Айгөлек» ойындарында тек физикалық қимыл-
әрекет басым, сосын арнайы қайталап айтатын өлең мәтіні болады. Осы жағынан 
салыстырғанда аздаған айырмашылықтар байқалады. Ойындық фольклорды 
тереңірек зерттеген ол – еуропа мен орыс ғалымдары. Нақтырақ: М.Н.Мельников, 
О.В.Исаева, Г.С.Виноградова, Э.Б. Тайлор, Й.Хейзинга, В.Н.Всеволодский-Герн-
гросс, М.М. Бахтин, А.Я. Гуревич, А.К Байбурин, Э.Л. Берн, В.Г. Шалаев, И.Кант, 
В.Я.Пропп, Кл.Леви-Стросс, Ю.М. Лотман, О.И. Капица және т.б. ғалымдар жүйелі 
түрде зерделеп, саралап, талдау жасаған. Орыс ғалымы О.В.Исаева «Балалардың 
үлкен өмірге қалыптасуында бесік жырынан бастап, жаңылтпаш-жұмбақ, мазақтау 
өлеңдері сынды ойын түрлерінің алар орны ерекше және осылардың барлығы тәрбие 
құралы болып табылады», – дегенді айтады (Исаева О.В, 2018: 7). Ал нидерландық 
мәдениеттанушы Иохан Хейзинга «Человек играющий» (Ойынпаз адам)  кітабын-
да ойынға мынадай анықтама береді. Ол: «Ойынның эстетикалық қасиетімен қатар, 
тылсымдық қасиеті де басым. Ойын арқылы адамға әзілдейсіз, ойыңызды жеткізесіз, 
керек десеңіз ренжітіп алуыңыз да әбден мүмкін», – дейді (Хейзинга, 2011:35). Осын-
дай ұғым біздің халқымызда да кездеседі. Ел арасында «Ойнап жүріп от басты» не-
месе «Көп күлген бір жылар» деп айтады. Мұның мағынасы голландық зерттеушінің 
ойымен ұштасады. «Ойын жөні бір басқа бірақ шектен шықпау керек» дегенді ескер-
теді. Бұл тараптан келгенде барша адамзаттық құндылықтар, сыйластық, кісінің 
көңіліне келмеу, ренжітпеу сынды қасиеттер күллі адам баласына ортақ екендігі 
аңғарылады.   

Жас жеткіншек өтпелі кезеңде үлкен өмірдің табалдырығын аттайды. Бір жағынан 
балалық шақтан әлі толық шықпаса да, екінші қырынан жастық шаққа кіріп жатқан 
кезеңге тап болады. Жігіт қызға сөз салып, қыз оны қабыл алып, танысып-табысып 
үйленуге бел буады. Міне, сол уақыттың барлығы тұнып тұрған қағытпа әзіл, ойын-
сауық, айтыс-тартыс. Осыдан діттегеніне жеткен бозбала бойжеткенді өзінің өмірлік 
жары етеді. Үйлену той, сауық-сайрансыз, ойын және позиясыз өтпесі анық (Баба-
лар сөзі. 72 том, 2011: 139-173). Фольклортанушы К.Матыжанов «Ойын да, рәсім де 
оған ынты-шынтысымен берілген, басқа әлемді ұмытқан, бар назары соған ауған, 
ерекше құмарлықпен, құштарлана берілген жоғары салтанатты немесе мерекелік 
ойын-сауықтық ерекше көңіл күйді талап етеді», – деп нақтылайды (Матыжанов, 
2021). Шын мәнінде, ойын-сауық ойындарына бар ынтасымен, ниетімен, зейінімен 
кіріскендер міндетті түрде өзіне қажетті жоғары дәрежелі көңіл күйді, қуанышты 
сәтті, шаттық ләззатын ала алады. Оның куәсі ретінде той-жиын, мерекелік іс-ша-
ралар, тіпті өзіміздің ұлттық мерекеміз Наурызды да қоса аламыз. Бұл сөзсіз ойын-
сауық ойындарының заманауи көрінісі, дамып жетілгендігінің белгісіне балаймыз. 
Бірақ барлығы ойынның ережесіне, шартына сай болғаны абзал.

Сонымен бірге, ойын-сауық жүрген жерде ойын мен поэзия қатар жүреді. 
Жастардың көңілі көтеріңкі болуы үшін әрі жиын қызықты өтсін десек, оған өлең-
жырдың қатынасары айқын. Бұндай жиындарда, көбіне өтірік өлең, қисық әжуа 
жүреді. Бұл жайнда «Бабалар сөзі» жүзтомдығының «Өтірік және мысалдарға» 
арналған 92-томында егжей-тегжейлі жазылған (Бабалар сөзі. 92 том, 2013).

Қорытынды. Қорыта келе, мақалада «ортаға түспек», «ақ терек пен көк те-
рек» сынды ойын-сауық ойындарының ойналу ережелері, қажетті атрибуттары, 
ойынға қатысушылардың жас шамасын айтып, ой-тұжырымдар жасадық. Соны-
мен қатар, оның әлеуметтік эстетикалық маңызы және қазіргі қоғамдағы алар 
орны мен қолданысы зерделенді. Сонымен қатар ойын-сауық ойындарының не-
гізгі қатысушылары мен ұйымдастырушылары жастар мен жасөспірімдер екені 
айқындалды. Бұл ойға – рәсімдік және балалар ойындарымен салыстырмалы түрде 
қарағанда осындай тұжырымға тоқтадық.

Ойын – адамзаттың алдында өміршеңдік, үйлестірушілік, қала берді бейбітшілік-
ті сақтап тұр. Оның куәсі ретінде – 4 жылда бір келетін бүкіләлемдік Олимпиада 
ойындарын келтіріп және ойын-сауық ойындарының дамуы заманауи көрінісіне  ба-
лаймыз (Елубаев, 2004: 12). Ойын – тұнып тұрған тарих, жазылмаған шежіре. 

Зерттеу барысында ойын-сауық ойындары басқа ойын салаларынан бөліп 
қарастырылды. Сонымен қатар, мысалға алынған ойындардың ережелері, ойна-
лу реті, ойыншыларды жас шамасы баяндалды. Ойын-сауық ойындарын балалар, 
жасөспірімдер, үлкендер сынды үш буын өкілдері де ойнай береді. Ойын-сауық 
ойындары кешқұрым, күн батқан уақытта ойналады. Алайда, қараңғы түскенде бала 
далаға шығуға үрейленеді, ал үлкен кісілер жастармен иық тірестіріп ойнауды ерсі 
санайды. Сондықтан бұл ойын жасөспірім шақтағы жандарға жарасады. 

Ойын-сауық ойындарының арқасында «қырағылық», «ептілік», «байқағыштық», 
«зейінді жетілдіру» сынды бірнеше қасиеттер қалыптасатыны айтылды.

Түйіндей келе, әлі де ойын-сауық ойындарының қоғам өміріндегі мән-мағынасын 
этно-фольклорлық тұрғыда зерттеп, зерделеуді қажет етеді. Нақтырақ айтқанда, 
ойын-сауық ойындарының жиын-тойда, циркте, театрда, сауық кештеріндегі көрінісі 
әлі де зерттеуді қажет етеді. Мақалада аталған мәселенің біршамасын ғана түртіп 
өттік және көтерілген мәселелер алдағы уақыттағы ғылыми зерттеулер мен мақалалар 
жазуға сұранып тұрған тақырыптар деп білеміз.

ҚР БҒМ  Ғылым комитеті қаржыландырған АР08856460 «Ұлы дала ойындары (Ойындық фоль-
клор):  Ұлттық  ойындардың  ерекше  мәдени  құбылыс  ретіндегі  қоғамдық  сананы жаңғыртудағы 
қызметі» гранттық жобасы аясында жазылды.

Развлекательные игры: эволюция и современный взгляд 
 
Аннотация. Национальные игры играют в жизни людей определенную роль. Статья посвящена 

раскрытию значения казахских национальных игр в современном обществе. Актуальность исследова-
ния определяется выявлением и обобщением функций развлекательных игр, начиная с древности, когда 
игры предотвращали межплеменные конфликты и разрешали межгосударственные споры и разногла-
сия. Атмосфера шуток и веселья разряжала сложившуюся обстановку, помогала находить общие точки 
соприкосновения и приходить к общему мнению. Таким образом, племена, а то и целые народы находи-
ли возможность  жить в мире и согласии друг с другом.

Автором статьи выявлены многосторонние связи игровых элементов, их проявление и отражение в 
современном социуме. В данной статье рассмотрены концепты «игра – это жизнь» и «жизнь – это игра». 
Развлекательные игры направлены не только на забаву ребенка, они активизируют его мыслительную 
деятельность, развивают образное мышление, учат воспринимать мир. В процессе проведенного ис-
следования установлено, что игры развивают наблюдательность и ловкость,  усиливают двигательную 
активность, способствуют физическому и эмоциональному развитию личности. 

Развлекательные игры играют важную роль в культурной, социальной и повседневной жизни чело-
века. Простые на первый взгляд игры имеют важное значение  с точки зрения смысловой, мировоззрен-
ческой и национальной ценности. Концепция развлекательных игр рассмотрены на многочисленных 
конкретных примерах и в эволюции их развития. Прослежена преемственность в сохранении основных 
атрибутов игры, ритуалов, которыми она иногда сопровождается. Каждая игра имеет определенный 
смысл, для нее важны конкретные и четкие идеи. Игроки должны соблюдать выработанные правила и 
следовать им, что рассмотрено на конкретных примерах. 

В статье изучены происхождение, правила игр и отличительные особенности на примере развле-
кательных игр «Белый тополь и голубой тополь», «Бабочки и ласточки», «Посередине» и других. Обо-
бщены многообразные аспекты общения участников игр друг с другом, выявлена связь с современным 
обществом. 

В развитии современного общества в определенной степени сохраняется преемственность, учитыва-
ется опыт прошлого, сохраняются важные традиции. Культура развлечения преследует цель сохранения 
и продолжения жизни, передачи накопленного опыта  молодому, подрастающему поколению. Шутки, 
смех, веселье направлены на сохранение нравственной чистоты, выработку умения преодолевать не-
взгоды, учат  стойкости к неприятностям и т.д. Назидательная и воспитательная функция игр передана 
пословицами: «Даже если играешь, думай и играй». Таким образом, развлекательные и познавательные 
игры сопутствуют развитию человечества на протяжении длительного времени, с древнейших эпох. 

В заключительной части статьи содержатся выводы о прошлом и настоящем национальных игр, 
об изменениях, произошедших в результате их эволюционного развития в фольклорном и этнографи-
ческом аспектах. Раскрыты роль и значение игр в современном социуме, их интегрирующая роль в 
обществе. 

Ключевые слова: национальные игры, развлечения, анекдоты, современное общество, фольклор и 
этнография.

Entertainment games: evolution and modern look

Annotation. National games continue to play a certain role in people’s lives. The article is devoted to 
revealing the meaning of Kazakh national games in modern society. The relevance of the study is determined 
by the identification and generalization of the functions of entertaining games, starting from antiquity, when 
games prevented intertribal conflicts and resolved interstate disputes and disagreements. The atmosphere of 
jokes and fun relieved the current situation, helped to find common ground and come to a common opinion. 
Peoples found the opportunity to live in peace and harmony with each other.

The author of the article revealed the multilateral connections of game elements and their manifestation 
and reflection in modern society. The publication considers the concepts “game is life” and “life is a game”. 
Entertaining games are aimed not only at the amusement of the child, they activate his mental activity, develop 
imaginative thinking, teach the perception of the world. In the course of the study, it was found that games develop 
observation and dexterity, increase motor activity, and contribute to physical and emotional development.

Entertaining games play an important role in the cultural, social and daily life of mankind. Simple and 
simple at first glance, the games are important in terms of semantic, ideological and national value. In this 
regard, their role is unique, which is convincingly proved in the article. Entertaining games are considered on 

numerous specific examples and in the evolution of their development. Continuity is traced in the preservation 
of the main attributes of the game, the rituals with which it is sometimes accompanied. Each game has a certain 
meaning, specific and clear ideas are important for it. Players must comply with the rules and follow them, 
which is discussed in specific examples.

The article studies the origin, rules of the game and distinctive features on the example of the entertaining 
games “White Poplar and Blue Poplar”, “Butterflies and Swallows”, “In the Middle” and others. The various 
aspects of the communication of game participants with each other are generalized, the connection with modern 
society is revealed.

In the development of modern society, continuity is preserved to a certain extent, the experience of the past 
is taken into account, and important traditions are preserved. The culture of entertainment pursues the goal 
of preserving and continuing life, transferring the accumulated experience to the younger, rising generation. 
Jokes, laughter, fun are aimed at maintaining moral purity, developing the ability to overcome adversity, teach 
resistance to trouble, etc. People say: “He has no sense of humor - he wears gloves.” The instructive and 
educational function of games is conveyed by proverbs: “Even if you play, think and play.” Thus, entertaining 
and educational games accompany the development of mankind for a long time, from ancient times. Our 
ancestors perceived the game as life. At the same time, they were careful to use metaphors to illustrate their 
point. As a result, there is a saying: “There is no ax to sharpen.”

The final part of the article contains conclusions about the past and present of the national games, about the 
changes that have occurred as a result of their evolutionary development in the folklore and ethnographic plans. 
The role and significance of games in modern society, their integrating role in society are revealed.

Keywords: national games, entertainment, anecdotes, modern society, folklore and ethnography.

